
SOLIQ STAVKALARINI TABAQALASHTIRISH 
ASOSIDA SOLIQ TO‘LOVCHILAR IQTISODIY 
FAOLIYATINI TARTIBGA SOLISH 
MEXANIZMLARI
Abduraimova Nigora Abdugapparovna
Termiz iqtisodiyot va servis universiteti
Iqtisodiyot kafedrasi oʻqituvchisi

Annotatsiya: Ushbu maqolada soliq to‘lovchilarning iqtisodiy faoliyatini tartibga solishda tabaqalashtirilgan soliqqa 
tortishning nazariy asoslari tahlil qilinadi. Tadqiqotda fiskal rag‘batlantirish, hududiy tengsizlikni kamaytirish va inqirozga 
qarshi boshqaruv vositasi sifatida soliq yukini individuallashtirish zarurligi asoslab berilgan. O‘zbekiston tajribasi asosida 
milliy iqtisodiy xususiyatlarni hisobga olgan holda soliq stavkalarini tabaqalashtirishga tayangan muvozanatli tartibga 
solish modelini ishlab chiqish ehtiyoji ko‘rsatib o‘tiladi. Tadqiqot natijalari soliqqa tortish tizimining iqtisodiy faoliyatga 
ta’sirini chuqurroq tushunishga hissa qo‘shadi.

Kalit soʻzlar: soliqni tartibga solish, soliq stavkalarini tabaqalash, fiskal siyosat, rag‘batlantirish, soliq yuki, O‘zbekiston, 
iqtisodiy faoliyat.

Abstract: This article analyzes the theoretical foundations of regulating taxpayers’ economic activity through differentiated 
taxation. The study justifies the need for individualizing the tax burden as a tool for fiscal stimulation, regional equalization, 
and anti-crisis management. Based on the experience of the Republic of Uzbekistan, the importance of developing a 
balanced model of tax regulation that considers national economic characteristics is emphasized. The research results 
contribute to a deeper understanding of the impact of the taxation system on economic activity.

Key words: tax regulation, tax rate differentiation, fiscal policy, incentives, tax burden, Uzbekistan, economic activity.

Аннотация: В статье анализируются теоретические основы регулирования экономической деятельности 
налогоплательщиков посредством дифференцированного налогообложения. Исследование обосновывает 
необходимость индивидуализации налоговой нагрузки как инструмента фискального стимулирования, 
выравнивания региональных различий и антикризисного управления. На основе опыта Республики Узбекистан 
подчеркивается важность разработки сбалансированной модели налогового регулирования с учетом особенностей 
национальной экономики. Результаты исследования углубляют понимание влияния налоговой системы на 
экономическую активность.

Ключевые слова: налоговое регулирование, дифференциация налоговых ставок, фискальная политика, стимулы, 
налоговая нагрузка, Узбекистан, экономическая деятельность.

K I R I S H
Jahon iqtisodiyotida raqobatning kuchayishi va noaniqliklarning ortib borishi sharoitida fiskal mexanizmlar 

barqaror makroiqtisodiy muhitni shakllantirishda muhim omilga aylanmoqda. Ushbu mexanizmlar ichida soliq 
stavkalarini tabaqalashtirish soliq to‘lovchilarning xulq-atvoriga ta’sir etishning moslashuvchan va samarali 
vositasi sifatida alohida o‘rin egallaydi. Tabaqalashtirilgan soliqqa tortishga asoslangan tartibga solish 
mexanizmlarini ishlab chiqish va joriy etish davlatga iqtisodiyotning ustuvor tarmoqlarini rag‘batlantirish, 
hududlar o‘rtasidagi rivojlanish tafovutlarini kamaytirish hamda ijtimoiy adolatni ta’minlash imkonini beradi [1].

Soliqqa tortish tizimining moslashuvchanligini, yuqori samaradorligini va tizimli moslashuvini ta’minlash, 
uni modernizatsiya qilish va amalga oshirishning zamonaviy, ilmiy asoslangan tashkiliy, iqtisodiy va moliyaviy 
shakllarini hamda mexanizmlarini joriy etishni talab qiladi.

Zamonaviy iqtisodiy fikr nuqtai nazaridan, tabaqalashtirilgan soliq stavkalari soliqqa tortish tizimining 
o‘zgaruvchan iqtisodiy sharoitlarga moslashuvchanligini oshiradi va soliq to‘lovchilarning iqtisodiy va ijtimoiy 
ahamiyatga ega bo‘lgan xatti-harakatlarini maqsadga muvofiq ravishda shakllantirishga xizmat qiladi. Shu bilan 
birga, u fiskal siyosatning muhim vositasi sifatida barqaror iqtisodiy rivojlanishni qo‘llab-quvvatlaydi.

M A V Z U G A  O I D  A D A B I Y O T L A R  S H A R H I
Soliqlarni differentsiallashtirish konsepsiyasi R. Masgrev, J. Stiglits va A. Lafferlarning ishlarida taklif etilgan 

optimal soliqqa tortish nazariyasiga asoslanadi. Ushbu nazariyada stavkalarni belgilashda talab elastikligi, 
rentabellik va faoliyat turlarining ijtimoiy ahamiyatini hisobga olish zarurligi ta’kidlanadi [2].

A. Vahobov va A. Jo‘raevlar ta’kidlashicha, “Soliq stavkalarini tabaqalashtirish – mintaqaviy iqtisodiyotni, 
soliq to‘lovchilarning turli toifalari daromad darajasini tartibga solish va iqtisodiy o‘sish uchun rag‘bat yaratishning 
kam sonli vositalaridan biridir” [3].

R. Masgrev soliqni tabaqalashtirishning strategik jihatini yoritib, soliq tejash imkoniyatlarini aniqlash va 
baholashda soliq stavkalarini tabaqalashtirish orqali soliq to‘lovchilarning faoliyatini muvofiqlashtirish qanday 
yordam berishi mumkinligini muhokama qiladi [4].

A. Laffer esa soliqni rejalashtirish strategiyalarini, jumladan chegirmalar, kreditlar va imtiyozlarni 
optimallashtirishni har tomonlama tahlil qilib, soliqlarni tejashni maksimal darajada oshirish va soliq to‘lovchilar 
uchun umumiy soliq majburiyatlarini kamaytirish imkoniyatlarini ta’kidlaydi [5].

“Soliqlar – daromadlarni barqarorlashtiruvchi vosita” nazariyasining asoschisi fransuz iqtisodchisi Ye. 
Jerarden soliqlar yordamida iqtisodiyotni boshqarish mexanizmiga ta’sir etish, xususan soliqqa tortishning 
progressiv shkalasini qo‘llash orqali jamiyat a’zolarining mulkiy tengsizligini kamaytirish mumkinligini ta’kidlaydi 
[6].

T A D Q I Q O T  M E T O D O L O G I YA S I
Maqolada soliq to‘lovchilarning iqtisodiy faoliyatini tabaqalashtirilgan soliqqa tortish orqali tartibga 

solishning kontseptual yondashuvlari qalamga olingan. Tadqiqot maqsadiga erishish uchun adabiyotlar qiyosiy 
tahlili va farazlarni asoslash usullari, tahlilni qiyoslash, tizimli va mantiqiy yondashuv kabi metodlardan samarali 
foydalanildi.

T A H L I L  V A  N A T I J A L A R
Iqtisodiy ustuvor yo‘nalishlarni o‘zgartirish va soliq-byudjet siyosatini modernizatsiya qilish sharoitida soliq 

vositalari tadbirkorlik subyektlarining iqtisodiy xatti-harakatlarini tartibga solishda asosiy rol o‘ynashda davom 
etmoqda. Barqaror rivojlanish va mutanosib o‘sishni ta’minlash sharoitida soliq imtiyozlari va cheklovlarining 
moslashuvchan mexanizmlarini qo‘llashga e’tibor kuchayib borayotganini alohida ta’kidlash lozim.

Soliq to‘lovchilarga ta’sir ko‘rsatishning eng samarali vositalari an’anaviy ravishda tabaqalashtirilgan soliq 
stavkalari, ularni taqdim etish mezonlari aniq belgilangan soliq imtiyozlari tizimidan foydalanish, shuningdek, 
byudjetga to‘lanadigan majburiy to‘lovlarni hisoblashda tuzatish koeffitsientlaridan foydalanish hisoblanadi. 
Bundan tashqari, soliq to‘lovchilarning turli toifalariga individual yondashuvni nazarda tutuvchi maxsus soliq 
rejimlarini institutsional tarzda joriy etish alohida ahamiyat kasb etmoqda.

O‘zbekistonda jahon andozalariga mos samarali soliq tizimiga tayanuvchi mustahkam iqtisodiy asos 
hamda real natijaga asoslangan istiqbolli taraqqiyot yo‘nalishlarini belgilash, soliq yukini kamaytirish va soliqqa 
tortish tizimini soddalashtirish siyosatini davom ettirish, soliq ma’muriyatchiligini takomillashtirish va tegishli 
rag‘batlantiruvchi choralarni kengaytirishga jiddiy ahamiyat qaratilmoqda.

2019-yilda boshlangan soliq islohoti sodda, shaffof va rag‘batlantiruvchi tizimga o‘tishni nazarda tutadi [7]. 
Respublikada soliq stavkalarining tabaqalanishi iqtisodiy faollikni rag‘batlantirish va fiskal salohiyatni oshirish 
mexanizmi sifatida qo‘llanilmoqda. Yangi boshlanuvchilar, fermer xo‘jaliklari va eksportga yo‘naltirilgan ishlab 
chiqarishlarni qo‘llab-quvvatlash borasida sezilarli natijalarga erishildi.

Soliq yukini pasaytirib borish, soliq to‘lovchilar o‘rtasida uning nomutanosib taqsimlanishini bartaraf 
etish, soliq ma’muriyatchiligidagi nomukammalliklar tufayli soliqlarni hisoblash va to‘lashdagi muammolarni 
bartaraf etish, soliq to‘lovchilar bilan soliq organlari o‘rtasida ierarxik munosabatlarga yo‘l qo‘ymaslik va 
ularning “hamkorlikda o‘sishi”ni ta’minlash, tadbirkorlik subyektlari faoliyatiga to‘sqinlik qiladigan asossiz soliq 
tekshiruvlarini bartaraf etish hamda soliq maslahati ko‘rsatish va samarali nazorat tadbirlariga o‘tish vazifalari 
belgilangan.

Respublikamizda yangi soliq siyosati doirasida ish haqiga soliq yuki 1,5 barobar kamaytirildi. Natijada, 
rasmiy sektorda ishlayotganlar soni yil davomida 500 mingtaga ko‘paydi. Qo‘shilgan qiymat solig‘i stavkasi 20 
foizdan 15 foizga tushirildi [8].

Bu borada davlatimiz rahbari Sh. Mirziyoyev quyidagilarni ta’kidlagan edi: “2019-yildagi yangi soliq siyosati 
doirasida ish haqiga soliq yuki 1,5 barobar kamaytirilganligi, natijada rasmiy sektorda ishlayotganlar soni yil 
davomida 500 mingtaga ko‘paydi. Islohotlarimiz natijasida o‘tgan yili 93 mingta yoki 2018-yilga nisbatan qariyb 
2 baravar ko‘p yangi tadbirkorlik subyektlari tashkil etildi. Shuningdek, 2020-yildan boshlab yangi tahrirdagi 
Soliq kodeksiga asosan, tadbirkorlik subyektlari tomonidan ortiqcha to‘langan yoki soliq organi tomonidan 

asossiz undirilgan soliq to‘lovlari o‘z muddatida qaytarilmasa, unga Markaziy bankning asosiy stavkasi bo‘yicha 
budjetdan foiz hisoblagan holda hisobraqamiga qaytarib beriladi” [9].

Shu nuqtai nazardan, 2024-yilda amalga oshirilgan fiskal parametrlarni yangilash amaliyoti e’tiborga 
loyiq: jismoniy shaxslardan olinadigan daromad solig‘ining asosiy elementlari, shu jumladan soliq imtiyozlari 
summalari va soliqqa tortilmaydigan yillik daromadning maksimal qiymatlari indeksatsiya qilindi.

Mamlakatimizda 2024-yilda davlat budjetiga 199,6 trln so‘m soliq tushumlari undirilgan. Bu o‘tgan yilning 
mos davriga nisbatan 20,3 foizga ko‘pdir. Soliq turlari kesimida umumiy tushumlarning to‘rtdan bir qismidan 
ko‘prog‘i (52,7 trln so‘m) foyda solig‘i hissasiga to‘g‘ri kelgan. Soliq organlari tomonidan 2024-yilda respublika 
bo‘yicha budjetga o‘tgan yilning mos davriga nisbatan 20,3 foizga ko‘p tushumlar ta’minlangan [10].

Qat’iy belgilangan daromad solig‘i stavkalari ham aniqlashtirilib, aktsiz solig‘i, ekologik yig‘imlar va tabiiy 
resurslarni qazib olish uchun olinadigan soliqlar summalari yangilandi.

Aytish joizki, soddalashtirilgan soliqqa tortish tizimini qo‘llash tartibini belgilovchi parametrlar, shu jumladan 
yakka tartibdagi tadbirkorlar va jismoniy shaxslarga nisbatan qo‘llaniladigan yagona soliq stavkalari ham isloh 
qilindi. Shu bilan birga, namunaviy kapital obyektining (bino yoki inshoot) bir kvadrat metri smeta qiymatining 
me’yorlari qayta ko‘rib chiqildi. Bu esa, o‘z navbatida, jismoniy shaxslarning mol-mulk solig‘i doirasida 
shakllanadigan soliq yukiga ta’sir ko‘rsatadi.

Shunday qilib, soliq siyosatining asosiy elementlarini tizimli moslashtirish iqtisodiy faollikni, investitsion 
jozibadorlikni va soliq yukini mutanosib ravishda qayta taqsimlashni ta’minlagan holda, ichki va tashqi 
chaqiriqlarga samarali javob bera oladigan moslashuvchan fiskal makonni shakllantirish istagini namoyon etadi.

X U L O S A  V A  T A K L I F L A R
Soliq stavkalarini differentsiallashtirish bir vaqtning o‘zida iqtisodiy o‘sishni rag‘batlantirish va fiskal 

barqarorlikni ta’minlashga qodir bo‘lgan soliq xatti-harakatlarini muvofiqlashtirishning samarali vositasi sifatida 
qaralishi mumkin. Biroq uning samaradorligi bevosita soliq ma’muriyatchiligi sifatiga, soliq tizimini raqamlashtirish 
darajasiga hamda soliqning fiskal va rag‘batlantirish funksiyalari o‘rtasidagi muvozanatni saqlashga bog‘liqdir. 
Bunday vositalarni ishlab chiqish va amaliyotga tatbiq etish har tomonlama tahlil qilishni, fanlararo yondashuvni 
va milliy iqtisodiyotning o‘ziga xos xususiyatlarini hisobga olishni talab qiladi.

Shunday qilib, soliq stavkalarini differentsiallashtirish asosida soliq to‘lovchilarning iqtisodiy faoliyatini 
tartibga solish mexanizmlari zamonaviy fiskal arxitekturaning ajralmas qismi hisoblanadi. Ulardan foydalanish 
davlatga bir vaqtning o‘zida budjet, ijtimoiy va investitsiya maqsadlariga erishish imkonini beradi. O‘zbekiston 
Respublikasi Prezidentining 2023-yil 11-sentyabr “O‘zbekiston – 2030” strategiyasi to‘g‘risida”gi PF-158-
sonli1 Farmoni doirasida ijtimoiy tadbirkorlikni qo‘llab-quvvatlash va iqtisodiyotni raqamlashtirishga qaratilgan 
tabaqalashtirilgan soliq siyosatini yanada takomillashtirish rejalashtirilgan.

O‘zbekiston Respublikasi uchun mazkur mexanizmlarni yanada rivojlantirish institutsional barqarorlikni, 
soliq ma’muriyatchiligining shaffofligini va tadbirkorlik subyektlari o‘rtasida soliq madaniyatini oshirishni talab 
etadi.

